
Abril Hualde Martínezek, Corellako Arte Eskolako ikasle ohiak, Mugikortasunaren Kalitatea Espainia 2007 saria jaso du
Ikasle honek 2005ean, “Leonardo da Vinci” hezkuntza trukerako Europako programari esker, Ingalaterrako enpresa batean egindako praktiken aprobetxamendua baloratu du Hezkuntza eta Zientzia Ministerioak. 
Asteazkena, 2007ko abenduaren 12.  Abril Hualde Martinezek, Nafarroako Gobernuaren Corellako Arte Eskolan Dekorazioko Proiektu eta Obra Zuzendaritza ikasitakoak, Mugikortasunaren Kalitatea Espainia 2007 Saria jaso du, lanbide heziketako ikasleen kategoriako banakoen modalitatean. Nafar honek 2005ean, “Leonardo da Vinci” hezkuntza trukerako Europako programaren barruan, hiru hilabetez enpresa britainiar batean egin zituen lan praktika eredugarriak baloratu ditu epaimahaiak. 

Abril Hualdek 22 urte ditu eta Valtierrako bizilaguna da; 2005ean Corellako Arte Eskolan lanbide heziketako ikasketak amaitu ondoren, egun Arkitektura Teknikoko 2. maila ikasten du La Almuniako Unibertsitate-eskola politeknikoan (La Almunia de Doña Godina, Zaragoza). 

Aipatutako sariak Hezkuntza eta Zientzia Ministerioak ematen ditu, “Programas Educativos Europeos” izeneko erakunde autonomoaren bitartez,  “Leonardo da Vinci” programan parte hartzen duten lanbide heziketako ikastetxeetako eta unibertsitateetako ikasle edo irakasle espainiarrek atzerrian egindako esperientzia edo jarduera eredugarriak nabarmentzeko. 
Sarien helburua da kalitatea sendotzea, mugikortasun proiektu guztiek barne hartu behar duten faktore ezinbestekotzat hartuta, eta, halaber, Europako nazioen arteko mugikortasunaren arloan izaten diren jardunbide onen zabalkundean laguntzea eta partaideen lan egokia aitortzea.


Urtero lanbide heziketako ia 180 ikasle nafar joaten dira atzerrira praktikak egitera Foru Komunitatean Hezkuntza Departamentuak kudeatu eta koordinatzen duen “Leonardo da Vinci” Europako programa honi esker.  

Hiru hilabeteko praktika “eredugarriak” Inglaterran 

2005ean, “Leonardo da Vinci” programaren bitartez, bertan parte hartzen baitzuen Corellako Arte Eskolak, Abril Hualdek hiru hilabeteko prestakuntza egonaldia egin zuen Totnes eta Plymouth hirietan (Inglaterra), Bailey Partnership enpresan praktikak eginez, barnealdeetako arkitektoaren laguntzaile lanetan. 

Hualdek sari deialdira igorri zuen txostenean, Valtierrako gazte honek azpimarratu zuen enpresa britainiar horretan egindako praktikei esker eraikuntza eta dekorazio proiektuetan eta bere lanbiderako funtsezkoak diren beste arlo batzuetan lagundu eta aritu ahal izan zuela. Ikasleak nabarmendu zuen, gainera, bere egonaldia baliagarria izan zitzaiola heldutasun pertsonala hartzeko eta ingelesa hobetzeko. Enpresak eskaini zion lanpostuari uko egin behar izan zion Espainian Arkitektura Teknikoko ikasketak egiteko asmoa zuelako, baina Ingalaterran hartutako esperientzia oso lagungarri izan zitzaion lana aurkitzeko arkitekto tasatzaileen enpresa batean, unibertsitatean hasi arte. 

Adierazgarria da oso Abril Hualdek bere prestakuntza egonaldiaz egiten duen azken balorazioa. Bere hitzetan, “esperientzia honek garrantzi handiko aukera eman zidan lan munduan hasteko, nire lanbidea maite dut hari esker, nire ingelesa askoz hobea izaten lagundu zidan, gaur egun lan munduan ezinbesteko lanabesa baita, hazkunde pertsonal handia ekarri zidan etxetik aurrenekoz atera eta biziari nire kasa aurre egin behar izan bainion, esperientzia honi esker askoz gehiago baloratzen dut orain familiarekin ematen dudan denbora eta gainera txikitako ametsa bete ahal izan nuen: Ingalaterra ezagutzea, bertan biziz eta bertako kultura zoragarrian murgilduta, nirea balitz bezala”. 
Horrez gain, saria jasotzeko oinarria izan den memorian, Nafarroako Gobernuko  Hezkuntza Departamentuak antolatzen dituen egonaldien funtzionamendu ona aipatu eta eskertzen du.

Nota: en la sección de “Actualidad” de www.navarra.es se ofrece una fotografía de la joven valtierrana premiada por el Ministerio de Educación y Ciencia. Además, se facilita su número de teléfono móvil, el 666 183 846, por si algún medio desea entrevistarla.

